
Хөрмәтле Васил Габтелгаязович, Камил Әсгатович, 

Альмир Рашидович!

Хөрмәтле депутатлар, район Советы утырышында катнашучылар(
Елдагыча бүген без Балтач муниципаль районының 2025 елдагы  социаль-икътисади үсешенә йомгак ясыйбыз һәм 2026 елга бурычлар билгелибез.
Узган ел тарихка зур сәяси вакыйгалар - Рәсәйдә һәм Республикабызда Ватанны саклаучылар елы,  Бөек Ватан сугышында Җиңүнең 80 еллык юбилее, Республикабыз Рәисен һәм муниципаль бермәлекләренең вәкаләтле органнарына депутатлар сайлаулары елы булып кереп калды. Районыбыз халкы барлык чараларда актив катнашты. 
Балтач район Советының 11 утырышында 78 мәсьәлә каралып, тиешле карарлар кабул ителде. 

Районыбыз җирлегендә 33 меңгә якын халык, 10-нан артык милләт вәкиле яши һәм нәтиҗәле хезмәт куя. 

Кызганыч, хисап елында районда демографик халәт тискәре булып калды. Ел дәвамында барлыгы 285 (335) бала дөньяга килде, 350 (337) кешенең үлеме теркәлде. 127 (106) пар гаилә корды, 46 (45) пар аерылышты.

Гомумән алганда,  районыбызның социаль-икътисадый күрсәткечләре үзенең уңай динамикасын саклап кала алды. 

Тулаем территориаль продукт күләме 17 миллиард сум тәшкил итәр дип көтелә (үсеш 113%). 
Барлыгы 4 миллиард 855 миллион сумлык инвестицияләр кертелде. 

Урта  һәм эре предприятияләрдә айлык хезмәт хакы 64 мең 945 сумга җитте (2024-54 738, 119%ка үсеш).
Структурадан күренгǝнчǝ, җитештерелгән продуктның саллы өлеше, район икътисадының төп тармагы булган авыл хуҗалыгы өлкәсенә туры килә.  Бүгенге көндә 19 авыл хуҗалыгы оешмасы һәм 36 фермер хуҗалыгында 2 меңгә якын кеше эш белән тәэмин ителгән. 

Узган ел игенчелек өчен уңышлы ел булды. Бөртеклеләрдән, кукуруз белән бергә 141  мең тоннадан артыграк икмәк җыеп ала алдык. Уртача уңыш   гектарыннан 51,1 цн тәшкил итте (35,1). 
105 гектар жирдән 3 мең тоннага якын бәрәңге жыеп алынды.

Чәчүлек җирләренә 80,5 кг минераль һәм 516 мең тонна  органик ашламалар кулланылды. 

Бөртекле культуралар майданнарына кондицияле, югары сыйфатлы орлык чәчелде, шуның 56 проценты оригиналь һәм элита репродукцияле. Игенчелектә яңа югары репродукцияле сортлар  белән эшләүне тиешле дәрәҗәдә дәвам итү  мѳһим бурычларнын берсе булып кала.

Авыл хуҗалыгы оешмаларында 927 млн. сумлык югары егәрлекле яңа техника һәм агрегатлар сатып алынды, 100 гектар сѳрүлек җирләренә энергия белән тәэмин ителеш 221 ат кѳченә җитте (РТ - 185 ат кѳче, РФ – 165 ат көче). Алдагы елда да әлеге эшне дәвам итү зарур, чѳнки машина-трактор паркларының 49%тан артыгы амортизация срогын узган һәм  яңартуны сорый.  

Игенчелек тармагында хуҗалыкларның еллык хезмәт күрсәткечләрен экранда күрә аласыз (бераз туктап торырга).
Бу өлкәдә хуҗалыклар алдында торган тѳп бурычлар: агротехник таләпләрне төгәл үтәп, язгы кыр эшләрен тиешле срокта башкарып чыгу һәм чәчүлекләрне үз вакытында тәрбияләү. 
Терлекчелеккә килгәндә, бүгенге кѳндә район хуҗалыкларында һәм фермерларда 45 меңнән артык мөгезле эре терлек асрала.  Баш санын арттыру буенча йөкләмәне Татарстан, Маяк, Смәил, Кама, Активист, Труд, Кызыл юл, Борнак хуҗалыклары үтәде, калганнарга шактый тырышырга кирәк  ǝле. 
2025 елда шǝхси хуҗалыклардан тыш, 147 мең   тоннадан артык сөт җитештерелде (8901 тоннага күбрәк-106%). Әмма үз алдыбызга куелган бурычны бары 92%ка гына үти алдык (160 мең тонна; еллык йɵклǝмǝне Сосна һǝм Активист хуҗалыклары гына үтәде.) 

Ит җитештерү алдагы ел белән чагыштырганда 386 тоннага күбрәк булды (8291 тн, 105%). Ләкин 6 хуҗалык еллык йокләмәне үти алмадылыр. (Сорнай, Тимирязев, Якты юл, Игенче, Арбор, Борнак).
 Заман талǝплǝренǝ туры килерлек терлекчелек комплекслары төзү юнǝлешендǝ  эш дǝвам итте. Маяк, Борнак, Кама,  Татарстан хужалыкларында терлек тораклары файдалануга тапшырылды. Якты юл, Яңа тормыш,  Тимирязев исемендәге хужалыкларда сөтчелек комплекслары төзелә.
      Дуслык, Труд, Кызыл юл, Татарстан хуҗалыкларында бозаулар торагы төзелешләре дәвам итә.   Яшь терлекне тәрбияләү өчен заманча, механикалаштырылган терлек тораклары төзүгә калган хуҗалыкларга да игътибарны арттырырга кирәк.
Май аенда, язгы-кыр эшләре белән танышу кысаларында, Рәисебез Рөстәм Нургалиевич Татарстан хуҗалыгының сөтчелек комплексында булып, эшчәнлекләренә югары бәя бирде.
Соңгы елларда барлыгы 12 сөт җитештерү комплексы файдалануга тапшырылды (11 мең 100 баш савым сыерга исәпләнгән 3 миллиард 700 миллион сумлык). Күп кенә хуҗалыклар терлекчелектǝ даими яңарышка, үсешкә йөз тотып эшләсә дә, бүгенге көндә 4 хуҗалыкта һаман да заманча савым заллары юк. 
Терлекчелек тармагының даими үсешен тәэмин итүдә иң әһәмиятле мәсьәлә – ныклы азык базасы. 
Бер шартлы терлеккә 51 цн азык берәмлеге  хәзерли алдык.
Терлекчелекне тотрыклы  азык белән тәэмин итәр өчен, сугарулы мәйданнарны арттыру зарур. Шул уңайдан,  федераль программа кысаларында “Татарстан” хужалыгы 513 гектар мәйданда сугару системасын төзеп бетереп, файдалануга тапшырды. 

Яхшы сыйфатлы азык хәзерләү безнең төп бурыч. Еш кына  азык культураларын жыйнап алганда оптималь сроклар үтәлми, нәтиҗәдә азыкның файдалы матдәләре югала, туклыклылыгы кими. Сәбәбе - күп хуҗалыкларда терлек азыгы әзерләү техника комплекслары тулысынча тупланмау һәм бүгенге көн таләпләренә туры килмәү. Барлык хуҗалыклар алдында да бу юнәлештә бурычлар куелса да, слайдтан күренгәнчә заманча техника белән 7 хуҗалык кына тәэмин ителгән.   Иске техника һәм агрегатлар белән яхшы сыйфатлы терлек азыгы хәзерләп булмавына инанырга вакыт инде, хөрмәтле җитәкчеләр.
Терлеклǝрне ашату рационнарын югары энергияле фураж белǝн баланслау максатыннан, һәр хужалыкка кукуруз культурасын орлыкка игү мәйданнарын арттыру бурычы куелган иде (2000 га). Алга һәм Тукай исемендәге  хуҗалыклар бу бурычны үти алмадылар. Быел аларга да бу эшкә алынырга кирәк. Югыйсә, үзебездә  җитештерелгән 1 кг кукуруз бөртегенең үзкыйммәте 10-11 сумга төшә,  ә сатып алу бәясе 16-17 сум.
Шулай ук, кукуруз бөртеген тиешенчә терлек азыгы буларак куллану өчен, амбар хуҗалыгы техникасын, ашлык киптергечләрне яңарту кирәк. 
Хуҗалыклар алдында хǝзерлǝнгǝн азыкны нǝтиҗǝле, баланслап куллану максатыннан терлек азыгы хәзерләү үзәклǝре булдыру бурычы тора. Әлегǝ,  махсус компьютер программасы нигезендǝ тулы балансланган азык җитештерүче, заман талǝплǝренǝ җавап бирүче үзǝклǝр 5 кенә хуҗалыкта бар, ә бер хуҗалыкта заманча үзйөрешле  азык хәзерләп таратучы машина эшли.  Нәтиҗәдә, үзәкләрнең уңайлы ягы, терлек азыгы хǝзерлǝү һǝм таратуга кулланылган техника саны кими, җитештерелгǝн продукциянең күлǝме һәм сыйфаты арта. 

Авыл хуҗалыгы өлкәсендә җитештерелгән продукция күләме һәм акча кереме турындагы мәгълүмат слайдларда яктыртылган. (10 млрд. 111 млн.;  терлекчелек -7 млрд. 509 млн., игенчелек – 2 млрд.602 млн.сум). 

Агымдагы елда сѳт җитештерүне 12%ка (164280 тн), итне 5%ка (8608 тн) арттыру бурычы куела. Алдынгы хуҗалыклар үрнәгендә калганнар  да булган мѳмкинлекләрне тиешенчә файдаланганда,  уңышка ирешербез дип ышанам.

Авыл хуҗалыгы өлкәсендә  уртача айлык хезмәт хакы 68 мең 776  сум тәшкил итте (132% үсеш). 2026 елга бурыч -  82 мең сумга җиткерү. (+20%)
Район халкының 75 проценты авылда яши һәм нигездә терлекчелек белән шѳгыльләнә. Район тормышында алар зур роль уйный. 

Шәхси ярдǝмчел хуҗалыклар тарафыннан 34 мең тонна сөт җитештерелде. Сөтнең уртача сатып алу бәясе 34 сум 53 тиен тәшкил итте, 2024 елгыдан - 2 сум 67 тиенгә зуррак. 
4 мең 200 тонна ит җитештерелде. Авыл хуҗалыгы продукциясенең 20%-ты - шәхси ярдәмчел хуҗалыклар ѳлешенә туры килә. Сɵт һǝм ит сатудан гына да шǝхси хуҗалыкларга якынча 2 миллиард сум акча керде.
“Авылда хуҗалык итүнең кече формаларын үстерү” программасы нигезендǝ актив рәвештә мини фермалар төзелә. (165 ферма, 2025 ел 4 мини-ферма).
Терлек азыгы хәзерләү үзәклǝрендә җитештерелгән азык белән шәхси ярдәмчел хуҗалыкларны  тәэмин итүне оештырырга кирәк. Татарстан хуҗалыгына район авыл хуҗалыгы һәм азык-төлек идарәсе белән берлектә Салавыч монокорм кооперативында  хәзерләнгән азыкны халыкка сатуны тулысынча оештыруны бурыч итеп куям.
Бүгенге кѳндә районда 2181 пайчыны берләштергән 9 авыл хуҗалыгы җитештерү һәм эшкәртү  кооперативлары эшли.
Район җирлегендә терлекләрнең аеруча куркыныч авыруларын булдырмау өчен  ветеринар-санитария таләпләрен үтәүне дәвам итү зарур. Бу юнәлештә эш барса да, җитәрлек дәрәҗәдә түгел әле. Терлекчелек комплекслары һǝм фермаларның биологик куркынычсызлыгын тǝэмин итү максатыннан район хужалыкларында 71 миллион сумлык төзелеш эшләре башкарылса да, эшләр тәмамланмады.

Авыл хужалыгы һәм азык-тѳлек  идарәсе, ветеринария  берләшмәсенә саклану чаралары һәм кагыйдәләр үтәлешен тәэмин итәргә,  авыл җирлеге башлыкларына  кисәтү чараларын арттырырга, читтән терлек кертүне туктатырга кирәк. Район хуҗалыкларында халыкка сату өчен терлек җитәрлек.  
Елның-елында шәхси хуҗалыкларга терлек азыгы авыл хуҗалыгы оешмалары тарафыннан ташламалы бәядән бирелә һәм даими оештырылган ярминкәләрдǝ дǝ сатыла. 
Шәхси хужалыкларга хɵкүмǝтебез тарафыннан да  шактый ярдәм күрсәтелә. 

Җирле сәнәгатьтә 563 кеше эш белән тәэмин ителгән. Бу тармакта 7 миллиард 604 миллион сумлык продукция җитештерелде. Аның төп өлеше сөт-май комбинатына туры килә. 2024 ел белән чагыштырганда 97% тәшкил итте, әлеге чигенеш комбинатның сөткә түләү авырлыклары белән  бәйле.
 “Агрохимсервис” җәмгыяте 103% үсешкә иреште һәм елдагыча  авыл хуҗалыгы оешмаларына хезмәт күрсәтте. 

Шулай ук “Таубетон”, “Профиль” җәмгыятләре,  шәхси эшмәкәр Сагитова Рәсимә узган елгы эшчәнлекләрен үсеш белән төгәлли алдылар.

Сәнәгать тармагына караган предприятиялǝрдǝ хезмәт хакы  уртача 54 мең 276 сум тәшкил итеп үсеш белән барсак та, авыл хуҗалыгы белән чагыштырганда бик түбән булып кала  (111%). 
Агымдагы елга бурыч - сәнәгать өлкәсендә сыйфаты  белән базарда  конкурентлаша алырлык продукция җитештерүне тагын да арттыру, җитештерүчǝнлекне күтәрү һǝм шул нигездǝ хезмǝт хакын үстерү. 

Хисап елында бюджет оешмалары тарафыннан аукцион аша 20 млн. сумлык 605 контракт тѳзелде. Экономия күләме 3 млн сум тәшкил итте. Район башкарма комитетына электрон мәйданчыкларны куллануны тагын да  активлаштыруны бурыч итеп куям.  
Кече бизнес район икътисадының  әһәмиятле, шактый йогынтылы тармагы. 
Барлыгы 967 кече һәм урта эшмәкәрлек субъекты эшчәнлек алып бара (ООО-256, ИП-711), 2025 елда тагын ике ширкәт һәм 57 эшмәкәр эшчәнлеген башлап җибәрде. Бу өлкәдә 4 мең 500 кеше эш белән тәэмин ителгән.

Ел дәверендә кече һәм урта эшмәкәрлек субъектлары федераль һәм республика чаралары аша төрле  ярдәм алдылар.  

Бүгенге көндә районда  “Балтач” агропаркы һәм “Норма” сәнәгать мәйданчыклары эшчәнлек алып баралар.    

 “Балтач”агропаркында Гафиуллин фермер хуҗалыгы яңа аз тоннажлы тоннельләр технологиясе нигезендә җиләк үстерә башлады. Әлеге технология теплица шартларында җиләктән октябрь аена кадәр мул уңыш алырга мөмкинлек бирә. Нәтиҗәдә, 2025 елда җиләк җитештерү күләме 18 тоннага җитте.  
 “Норма” сәнәгать мәйданчыгын киңәйтү буенча өстәмә 11 гектар җир кишәрлеге рәсмиләштерелеп, мәйданчыкның икенче өлешен үстерү буенча эш алып барыла. Ел дәвамында потенциаль резидентларның бизнес планнары район башлыгы каршындагы инвестицион совет утырышында каралып,  сәнәгать мәйданчыгы җирләре резидентларга бирелә.
Кече эшмәкәрлек субъектлары районның икътисадый үсешенә, социаль ныклыгына  ярдәм итеп, инвестицияләр җәлеп итүдә мөһим роль уйный. Узган елда Шиһабетдинов Илдар  авыл хужалыгы техникасын ремонтлау пунктын,  Ибраһимов Илшат автосервис, Алексанян Чулпан фитнес залын, Фатхрахманов Фәнис  зур йөк машиналарын юу бинасын файдалануга тапшырдылар. Ибатуллин Илдар тоз белән сәламәтлекне ныгыту бүлмәсе, Ибраһимов Ринат төзелеш, көндәлек кирәк – яраклар кибете, Афанасьев Юрий агач  матераллары сату склады һәм ритуаль хезмәтләр күрсәтү, Закиров Илдан кофеханә ачып өстәмә эш урыннары булдырдылар.
Районда 2470 кеше  үзмәшгуль булып  теркәлеп, кондитер ризыклар, ит ярымфабрикатлары, тимердǝн тɵрле эшләнмәләр җитештерү,  яшелчә үстереп сату белән шөгыльләнәләр, транспорт, чәчтараш хезмәте күрсәтәләр.  
Район җитәкчелеге тарафыннан кече бизнесны үстерүгә юнәлдерелгән проектлар тәкьдим ителǝ, грантлар алу мөмкинлекләре күрсәтелǝ. Халыкны эш белән тәэмин итү юлының берсе – җитештерүдә яңа юнәлешләр булдырып эшмәкәрлекне тагын да киңрәк җәелдерү. 

      2025 нче   елда     ваклап   сату   өлкәсендә   сәүдә  әйләнеше 3 млрд. 275 млн. сум тәшкил итте. Бу өлкәдә 900 гә якын  кеше эш белән тәэмин ителгән, кызганыч район буенча биредǝ иң түбән хезмәт хакы (23400 сум). Район башкарма комитетына керемнәрне легальләштерү комиссиясе эшчәнлеген активлаштырырга һәм  бу  юнәлештә тагын да ныклы эш оештырырга кирәк.
Балтач муниципаль районы икътисад министрлыгы тарафыннан булдырылган социаль-иктисадый рейтингта соңгы елларда күпмедер уңай динамика белән барса да,  аерым күрсәткечләр буенча республикада урыныбыз һаманда да канәгатьләнерлек түгел (уртача керем-35, хезмәт хакының үсеш темпы-42, сәнәгать җитештерү индексы - 43). Рейтингның югары күрсәткечләренә ирешү өчен мөмкинлекләр җитәрлек әле. Шунлыктан хөрмәтле җитәкчеләр, агымдагы елда уз алдыбызга: җитештерүчәнлекне үстерү; хезмәт хакын арттыру; инвестицияләр җәлеп итүчәнлеген активлаштыру; яңа җитештерү юнәлешләрен булдырып, эш урыннарын арттыру бурычларын куябыз.
Елдагыча төзелеш, капиталь ремонт, тɵзеклǝндерү  эшләренең зур өлеше республика һǝм федераль программалар аша гамǝлгǝ ашырылды. 

Хисап елында  районда 3  миллиард 476 миллион сумлык төзелеш, ремонт һәм юл эшләре башкарылды.  Биредә 300 гә якын кеше эш белән тәэмин ителгән.  Уртача айлык хезмәт хакы – 73 мең 37 сум.
Күләмле төзелешләргә килгәндә: Рәисебез Рөстәм Нургали улы Миңнехановның олы ярдәме һәм теләктәшлеге белән районыбызда «Балтач Арена» боз сарае сафка басты, «Романтик» балалар лагеренда төзелеш һәм төзекләндерү эшләре дәвам итте, Балтач бистәсендә 12 фатирлы йорт, Шушма елгасы яр буе паркының 3 чираты төзелде. Шубан мәктәбенә, Улисьял авылы клубына, Чепья мәктәбенең азык-төлек блогына, Түбән Кенә мәктәбенә, Балтач бистәсендәге күпфатирлы йортка капиталь ремонт ясалды. Барлыгы 7 мең 210 кв. метр торак төзелде.

Юл төзелеше һәм аларны тиешле дәрәҗәдә карап тору өчен 1 млрд 410 миллион сумга якын акча тотылды. Шул исәптән, 335 миллион сумга Балтач бистәсендә 14 км урам юллары төзекләндерелде. Үзарасалым программасы нигезендә 50 миллион сумга якын эш башкарылды.
«Чиста су» программасы буенча Балтач бистәсе, Сосна, Норма, Әтнә, Карадуган, Пүскән, Салавыч, Яңгул авылларында суүткәргечләр, бистәнең Ленин, Космодемьянская урамнарында канализация челтәрләре яңартылды.

Узган ел «Каракүл-Плаза» ширкәте шифаханә-курорт комплексы төзелеше проектын гамәлгә ашыра башлады.   Бүгенге көндә  җирләрне рәсмиләштерү, генераль планга үзгәрешләр кертү эшләре бара. 
Күлǝмле тɵзелеш эшлǝре белән беррәттән, тармак эшчәнлегендә кимчелекләр дә  юк түгел. Тɵзүчелǝргǝ эшләренең сыйфат ягына игътибар бирүлǝрен, объектларда эшлǝрнең гарантия срогы чыкканчы ачыкланган җитешсезлеклǝрне үз вакытында бетерүлǝрен сорар идем. Һәм иң мѳһиме -башкарылган төзелеш эшләре күләменә карап физик затларның керемнәренә салым түләүне тәэмин итәргә кирәк! (басым ясарга). 
Хөкүмәтебез булышлыгы белән агымдагы елга да планга кергән төзелеш һәм капиталь  ремонт  эшләре шактый. 
Хɵрмǝтле Васил Габтелгаязович, бүгенге мөмкинлектән файдаланып, Республикабыз Рәисе Рөстәм Нургалиевичка, Дәүләт Советына, хөкүмәтебезгә, район халкы исеменнән олы рәхмәтебезне җиткерәм! 
Торак-коммуналь хужалыклары, Балтач газы, электр челтәре һәм элемтәсе, почта оешмалары тарафыннан башкарган хезмәтләр өзеклекләрсез тиешле югарылыкта эшләде. 
Хисап елында районның берләштерелгән бюджеты 2 млрд. 93 млн. сум тәшкил итте. Үзебездә җыйналырга тиешле салымнар һәм керемнәр күләме ​​789 млн. сум  тупланды (106,8%). Җир һәм милекне файдаланудан, сатудан 22 млн.сумнан артык акча керде. 

Агымдагы елда да район башкарма комитетына, Финанс-бюджет, мөлкәт һәм җир мөнәсәбәтләре палаталарына, җирлек башлыкларына бюджет үтәлешен, салымнар һәм җыемнарның вакытында, тулы күләмдә  керүләрен тәэмин итү, тѳрле бюджетларга булган бурычларны киметү буенча эзлекле эш оештыру сорала.
Мәгариф тармагы җәмгыятьнең, илнең үсешен тәэмин итүдә төп ресурс булып  тора.

Районыбызның барлык укучылары да чыгарылыш имтиханнарын уӊышлы тапшырды. Информатика  фәненнән  100 баллга тапшыручы, мәктәпне Алтын, Көмеш медальгә, Кызыл аттестат белән тәмамлаучы укучыларыбызнын булуы - куанычлы күренеш.

Бөтенрәсәй олимпиадаларында да укучыларыбызның унышлары саллы. Рәсәй күләм олимпиадаларның йомгаклау этабында 1, региональ этабында 12, республика күләмендә  68 урын яуладык. 

Халыкара олимпиадада татар теле һәм әдәбияты буенча Норма, рус теле буенча Смәел һәм  Сосна мәктәбеннән җиңүче һәм призерларыбыз бар.
Укытучылары Ранил Гыйләҗев җитәкчелегендә Салавыч күппрофильле лицее укучылары ике ел рәттән «Хәвефсез тәгәрмәч» республика конкурсында җиңеп,  Рәсәй күләмендә II урынга лаек булдылар. 
Укытучы-педагоглар, мәгариф коллективлары, ясле-бакча тәрбиячеләре ел дәвамында төрле конкурсларда катнашып, призлы урыннар яуладылар, грантлар оттылар.
Илкүләм техник фәннәргә игътибар арта бара. Республика “Физик-математик алгарыш” (Физико-математический прорыв) проекты кысаларында 6 мәктәп базасында түгәрәкләр эшләп килә, узган ел әлеге мәктәпләргә укыту-методик әсбаплар кайтарылды. Математика фәненә кызыксыну уяту максатынан, Иннополис шәһәрененең әлеге проектны оештыручылары  белән берлектә, районыбызда 300 укучы катнашында фестиваль узды.

Шулай ук,  «Яшьләр һәм балалар» милли проектының «Балаларга иң яхшысы» федераль программасы кысаларында мәктәпләргә «Хезмәт (технология)», «Ватанны саклау һәм иминлек нигезләре» кабинетлары өчен укыту-методик җиһазлар кайтарылды.

Азык-төлек иминлеген технологик тәэмин итү милли проекты кысаларында Салавыч күппрофильле лицеенда  Татарстан хуҗалыгы иганәчелеге белән аграр сыйныфлар эшчәнлегенә старт бирелде. Укучылар җирдә заманча технологияләр нигезендә эшләргә ойрәнәләр. Әлеге проект быел  Тимирязев исемендәге хуҗалык белән берлектә Норма мәктәбендә дә эшчәнлеген башлап җибәрәчәк. 
Өч ызандаш республика балаларын берләштерүче “Дуслык” учагының 58 нче фестивале быел Балтач җирлегендә үтте.

Мәгариф оешмаларына укыту һәм тәрбия бирүнең сыйфатына, патриотик тәрбия һәм һөнәри юнәлеш бирүгә, сәләтле балаларны үстерүгә игътибарны арттыру бурыч итеп куела. 

Көнүзәк мәсьәләләрнең берсе булып районыбыз халкының сәламәтлеген саклау тора. Бу тармакта барлыгы 440 хезмәткәр эшли. Хисап елында җиде  табиб  кайтып эшли башлады.
Ел    дәверендә     төрле яшьтәге райондашларыбызга диспансеризация һәм профилактик  тикшерүләр     уздырылды. 7 меңгә якын авыруга ашыгыч ярдәм күрсәтелде. 
Балтач үзәк хастаханәсе табиблары азинвазив ысуллар ярдәмендә операция ясау тәҗрибәсен республика районнары, Киров өлкәсеннән,Түбән Новгородтан килгән хезмәттәшләре белән дә уртаклаштылар. 

“Дәвамлы һәм актив тормыш” милли проекты һәм республиканың беренче медицина ярдәме күрсәтүне  модернизацияләү программалары кысаларында Югары Ушма, Югары Шубан авылларында яңа модульле фельдшер-акушерлык пугктлары сафка басты. Үзәк хастахәнә һәм дүрт ФАП биналарында (Шода, Кече-Лызи, Карадуган, Чапшар авылларында) капиталь ремонт эшләре башкарылды. 

 Югары квалификацияле кадрларны саклап калу һәм яңа белгечләрне җәлеп итү максатыннан Дәүләт программасы нигезендә төзелгән күпфатирлы йорттан 2 квартира, әйдәп баручы хирургка “Якташлар” җәмгыяте һәм иганәчеләр ярдәме белән йорт төзеп, бер яшь табибка йорт төзү өчен өстенлекле шартларда җир кишәрлеге бирелде.

Сәламәтлек саклау учреждениелары алдында торган төп бурыч – район халкын киләчәктә дә сыйфатлы медицина хезмәте белән тәэмин итү, төп өстенлек - авыруны кисәтү һәм профилактика чаралары булырга тиеш. 

 Ватанны саклаучылар елы, район оешуга 95 ел,  Бөек Җиңүнең 80 еллыгы уңаеннан, Советлар Союзы Геройлары хөрмәтенә, Ватан сакчылары паркында – стела, Чепья, Иске Салавыч авылларында легендар шәхесләр – Бөек Ватан сугышы ветераны Гарифҗан Гали улы Галиевка һәм хезмәт ветераны – Харис Галимулла улы Галимуллиннарга бюст куелды, «Ватан сакчылары» музее ачылды. Шушма яр буе паркында «Шушма моңнары» мәдәни чарасын күркәм чыгышлары белән бистәдә эшчәнлек алып баручы оешма-предприятие коллективлары дәвам итте. Район һәм авыл Сабантуйларында махсус хәрби операциядә улларын югалткан газиз әниләрне хөрмәтләдек. Мәдәният учакларында, китапханәләрдә тематик чаралар узды. 
Районыбызда барлык милләтләрнең мәнфәгатьләрен тигез кайгырту, динен, мәдәниятен үстерү, гореф-гадәтләрен саклауда эзлекле эш алып барыла. Елның-елында милли бәйрәмнәр күтәренке рухта үтә.
 Быел  Чепья авылында, бай тарихы һәм күп гасырлык традицияләрне үз эченә алган, “Гырон Быдтон” республика удмурт милли бәйрәмен уздырдык. Чара төрле районнардан, Удмурт Республикасыннан килгән фольклор ансамбльләр чыгышлары, гореф-гадәтләрне чагылдырган күргәзмәләр, милли ризыклар, мастер-класслар белән үрелеп барды.

Курган өлкәсенең Шадринск шәһәре Сабантуеда Балтачлылар катнашында узды.
Төрле югарылыкта үткәрелгән мәдәни конкурсларда һәм  фестивальләрдә районыбыз сәнгать коллективлары ел саен матур гына катнашып, югары нәтиҗәләргә ирешеп киләләр.  Шулай ук, авыл клублары челтәре, Балтач үзәк китапханәсе күләмле грантлар оттылар.

Мәдәният учреждениеләренә алга таба да халыкның мәнфәгатьләрен һәм ихтыяҗларын исәпкә алып, уңайлы мәдәни мохит тудыру, иҗади хезмәт күрсәтү,  эстетик һәм сәнгати тәрбияләү өчен шартлар булдыру бурычы кала бирә. 
Районыбыз халкының үзенә генә хас милли  гореф-гадәтләре, мәдәни мирасы, бай тарихы бар.  Әлеге юнәлеш буенча райондагы эшчәнлекне Бөтендөнья татар конгрессының республикадагы җирле бүлекчә җитәкчесе Илһам Фидәил улы Гайнетдинов тулырак яктыртып узар.  
Районда халыкның сәламәт яшәвенә, һәр кешене үз сәламәтлеген саклау өчен актив көрәшчегә әйләндерергә зур игътибар юнәлтелә. Физик культура һәм спорт белән даими 19 меңнән артык кеше шөгыльләнә (67,5%). 

 Узган ел районыбыз спортчылары һәм җыелма командалар 100дән артык Республика, Рәсәй, дөньякүләм спорт ярышларында актив катнашып югары уңышларга ирештеләр.           Чулпан Габделганиева Төркиядә узган шашка буенча дөнья беренчелегендә кабаттан чемпион булып танылды. Кызларыбыз   Алия Исрафилова һәм Ульяна Кумаева Рәсәйнең спорт остасы исемен алдылар. Көрәш буенча яшүсмерләр арасында дөнья беренчелегендә Аяз Хәйретдинов,  Мәскәү шәһәрендә зурлар арасында узган Дөнья Кубогында  Руслан Рәфыйков чемпион булып танылдылар. Республика чемпионатында Ландыш Гарифуллина  1 нче урын яулады.
Татарстан Республикасы Рәисе Кубогына махсус хәрби операция ветераннары арасында узган ярышларда батыр егетләребез Фидәил Хәсәнов һәм Тәлгать Галиев чемпион булып танылдылар.  

 Муниципаль хезмәткәрләр арасында барган һәм «Сәламәтлек» спартакиадаларында районыбыз командалары 2 урын яуладылар.  

‎Рәсәй һәм республикакүләм проектларда «Факел» яшүсмерләр клубы, «Хыял», «Форпост» үзәкләре 500әр мең сумлык грантлар отып, проектларын уңышлы тормышка ашырдылар.

‎“Игелекле Татарстан” премиясенең “Каһарманлык гамәле” номинациясендә волонтерыбыз  Марат Галәветдинов икенче ел рәттән җиңү яулады.

2025 елда районыбызда Татарстан Республикасы мотоцикл спорты федерациясе тарафыннан, «Эндуро 2025» Республика чемпионатының IV этабы – «Урман Балтач» фестивале узды. 2 көн дәвамында барган чара Рәсәй төбәкләреннән килгән мотоспортны яратучыларны үзенә җыйды. 
Узган ел, тагын бер киңмасштаблы чара – «Аргамак» ат спорты фестиваленә нигез салынды.

Бу өлкәдә бурыч - булган спорт корылмаларын максималь рәвештә куллануны тәэмин итү; иҗади, һөнәри белемле, ватанпәрвар яшьләр тәрбияләү, алар арасында хокук бозуларны профилактикалауны оештыру. 
Районда  10 меңнән артык (10015) пенсионер яши. 
Узган ел социаль яклау бүлеге аша төрле категориядәге гражданнарга 176  миллион сумлык дәүләт ярдәмнәре күрсәтелде. 
Социаль контракт нигезендә 87 кеше эшкә урнаштырылды. 23 кеше шәхси эшмәкәрлек һәм үзмәшгүльлек юнәлешендә эшчәнлекләрен башлап җибәрделәр. 

2025 елда да махсус хәрби операция ветераннарына, Ватанны саклаучылар фондының социаль координаторлары белән берлектә ярдәм күрсәтелде. 

“Гаилә” милли проекты кысаларында авыл җирлегендә яшәүче 58 әнигә 50 һәм 100 әр мең сумлык акчалата ярдәм бирелде. 

2025 елның 1 гыйнварыннан районда демографик вәзгыятьне яхшыртуга юнәлдерелгән өстәмә социаль ярдәм – һәр яңа туган бала өчен район бюджетыннан бер тапкыр бирелә торган 25 мең сум күләмендә түләү кертелде. 
Әлеге өлкәдә халыкка билгеләнгән социаль ярдәм күрсәтү мәсьәләләре адреслы  һәм  тиешле гарантияләрне тормышка ашыру контрольдә тору зарур. 
Хисап елында районда 181 җинаять теркәлгән. Урлауларның кимүе күзәтелсә дә, аеруча авыр  һәм икътисадый җинаятьләрнең артуы күңелне борчый.  IT-технологияләр кулланып кылынган җинаятьләр саны узган ел белән чагыштырганда 28%ка кимегән (2024-93,2025-67). Җинаятьчелекнең ачылышы 61%ка якын (60,9%) (2024 елда 51,9%).

21 юл транспорт һаләкәте теркәлеп, аларда 31 кеше төрле тән җәрәхәтләре, имгәнүләр алган, кызганычка каршы 4 кешенең үлеме теркәлгән. 
Эчке эшләр бүлегенә: җәмәгать тәртибен саклау, юл-транспорт һәлакәтләрен киметүгә юнәлдерелгән күзәтчелек чараларын көчәйтү, җинаятьчелеккә каршы көрәш, мошенниклыкны кисәтү, кылынган җинаятьләрне вакытында ачу –  тѳп бурыч булып кала. 

Ил сәясәтенең аерым бер юнәлеше - коррупциягә каршы көрәш. 

Хисап елында районның коррупциягә каршы көрәш һәм мәнфәгатьләр каршылыгын җайга салу буенча комиссияләре үз эшчәнлекләрен дәвам иттеләр.   

Бу юнәлештә төп бурыч - һәрбер җитәкченең,  хезмәткәрнең,  үз вазыйфаларын  намуслы һәм югары һөнәри дәрәҗәдә башкару, мәнфәгатьләр каршылыгын җайга салу яки булдырмау буенча чаралар күрү. 

Җирле үзидарә органнары эшчәнлегендә халык белән эшләү  өстенлекле булып кала. Даими үткәрелеп килә торган халык җыеннары һәм хезмәт урынындагы җыелышлар халыкның ихтыяҗларын ачыкларга мөмкинлек бирә.

Ел дәвамында район җитәкчелеге исеменә халыктан барлыгы 700 гә якын мөрәҗәгать керде. Аларның күпчелеге уңай чишелеш тапты (74%). 
“Халык контроле” системасы аша  юлларны ремонтлау һәм карап тору, территорияләрне тѳзекләндерү турындагы мөрәҗәгатьләр теркǝлеп, каралды. 
Авыл җирлекләрендә хәл ителәсе мәсьәләләр күп. Монын өчен, әлбәттә, матди нигез кирәк. Шунлыктан,  җирле үзидарә органнарына  салымнар һәм табыш базаларын арттыру буенча хезмәтне активлаштырырга кирәк. Биредә үзара салым программасы да,  саллы ярдәм булып тора. Хөрмәтле җирлек башлыклары, агымдагы елда да, тиешле суммаларны 1нче квартал тәмамланганчы туплап,  планлаштырылган эшләрне билгеләнгән вакытта башкару кирәк.
 2025 елда да эшчәнлегебез милли иминлекне тәэмин итү һәм  бердәмлекне ныгыту белән бәйле булды. Уртак тырышлык белән ил җитәкчесе куйган контракт нигезендә еллык хәрби хезмәткә алу бурычын үти алдык. Быел да куелган бурычны бердәм булып  үтәрбез дип ышанам.

Махсус хәрби операциянең беренче көннәреннән үк алгы сызыктагы сугышчыларыбызга һәм аларның гаиләләренә ярдәм күрсәтү  буенча  эзлекле эш оештырылды. Волонтерлар, район халкы һәм җитәкчелек ярдәме белән 150 миллион  сумлык, 600 тоннага якын гуманитар ярдәм илтеп тапшырылды. Егетләрнең гаиләләре белән дә тыгыз элемтәдә торабыз.  Һәркайсына җирлек депутатлары беркетелгән. Гаиләләрдән кергән мѳрәҗәгатьләр оператив рәвештә карала.  Бүгенге кѳнгә 600гә якын гариза каралып район бюджеты, оешма, предприятиеләр һәм халкыбыз кѳче белән   15 миллион сумнан артык ярдәм күрсәтелде.

Гуманитар ярдәм җыюда, гаиләләргә булышуда   катнашучы райондашларга, волонтерларыбызга чиксез рǝхмǝтемне җиткерәм! Хәрби операциядә катнашучы егетләребезгә исән-имин туган якларыбызга, якыннары янына әйләнеп кайтырга язсын.
2026 ел Рәсәйдә Халыклар бердәмлеге,  Республикабызда Хәрби батырлык һәм хезмәт фидакарьлеге елы  дип игълан ителде. Ел дәвамында әлеге юнәлештә тиешле дәрәҗәдә эш оештырырбыз дип ышанам
Сентябрь аенда зур сәяси вакыйга – Россия Федерациясе 9-нчы чакырылыш Дәүләт Думасы депутатлары сайлауларын үткәрү бурычы тора.  Алдагы еллардагы кебек, сезнең ярдәм белән, районыбызда бу мөһим сәяси чаралар  нәтиҗәле, оешкан тѳстә  узар дип ышанып калам һәм барыгызны да актив катнашырга чакырам!

Рәисебез Рөстәм Нургалиевичның безнең алга куйган бурычлары өстендә бергәләп эшләп, федераль һәм республика программаларында катнашуны дәвам итәргә, районның социаль объектларын төзүне һәм модернизацияләүне тәэмин итәргә кирәк. Районыбызның киләчәге һәм халкыбызның яшәү сыйфаты турыдан-туры безнең бердәмлеккә һәм тырышлакка бәйле. 
Хөрмәтле депутатлар, район Советы утырышында катнашучылар(
Хисап елында район халкы өчен мөһим булган барлык мәсьәләләр буенча да без  бер-беребезне аңлап эшләдек. Ирешкән уңышлар - хезмәтебезнең уртак нәтиҗәсе. Район үсеше хакына куйган тырышлыгыгыз, кылган игелекле гамәлләрегез өчен районыбыз халкына олы рәхмәтемне җиткерәм.  Агымдагы елда да  зур уңышларга ирешеп, бәрәкәтле хезмәт куярга язсын.
Тәкъдим-фикерләрегез белән чыгышымны тулыландырырсыз, алдагы эшчәнлегебезне яхшыртуга этәргеч бирерсез, дип ышанам. Һәркемгә саулык-сәламәтлек телим, тыныч күк йөзе астында  бердәмлектә исән-имин яшәргә язсын. 
Игътибарыгыз өчен рәхмәт( 
